
2.121 lagunek parte hartu dute “Adinekoentzako Bainuetxeak 2007” programan

Itxiera ekitaldia Fiteron egin dute gaur, eta “Letrak eta Ura” II. Literatura Lehiaketako sariak eman dituzte

Osteguna, 2007ko azaroaren 22a.  2.121 lagunek parte hartu dute “Adinekoentzako Bainuetxe Programa 2007”n. Programa hori Nafarroako Gobernuak antolatzen du, Familia, Gazteria, Kirol eta Gizarte Gaietako Departamentuaren bidez, eta Nafarroako errretiratu eta pentsiodun guztiek parte har dezakete bertan. Begoña Rodríguez Marcos Nafarroako Mendekotasun Agentziako zuzendari kudeatzaileak eman dio itxiera programari, gaur, Fiteroko Bainuetxean egindako ekitaldian. 


Aldez aurretik, “Letrak eta Ura” II. Literatura Lehiaketako sariak eman dituzte. Lehiaketa hori Nafarroako Mendekotasun Agentziak antolatzen du, Fitero eta Serongo bainuetxeekin eta Nafarroako Kutxa Fundazioarekin lankidetzan. Adinekoek gizartean parte har dezaten sustatzea du helburu lehiaketak, eta 65 urtetik gorako nafar guztiei zuzenduta dago. Era berean, bizitzako aldi horren irudi positiboa zabaltzea ere badu helburu. Lanak bainuetxe, terma gune eta horien inguruneari buruzkoak izan dira (norberaren esperientziak edo fikziozkoak). 
Lehiaketan bi modalitate bereizten dira: kontakizun motza eta olerkia. Kontakizun motzetako irabazlea Laureano Calvo Calvoren “Sin Título” lana izan da, eta sari gisa Fiteroko Bainuetxerako hamabi eguneko egonaldia, bainuetxe horretako produktu sorta, eta garaikur bat jaso ditu. Bigarren saria Mª Luisa Moral Lealen “A la tierra en busca de agua” lanak jaso du, eta sari gisa Serongo Bainuetxerako hamar eguneko egonaldia, bainuetxe horretako produktu sorta, eta garaikur bat jaso ditu. Modalitate berean, kontsolamenduzko bost sari eman dituzte. Sarituak honako hauek izan dira, hain zuzen: Camino Zulet Juríoren “Balnearios, ayer, ahora y luego después…”; Abel Martín Sánchezen “Sin Título”; Lucía Choperena Zozayaren “El agua, símbolo de vida”; Antonio Arregui Oteguiren “El agua”; eta Mª Dolores Asensio Vaquerizoren “El agua”. Bainuetxeko produktuen sorta bana jaso dute sari gisa, eta baita Fiteroko Bainuetxean tratamendu termal bat edo bi egiteko doako txartela ere. 

Olerkiari dagokionez, lehen saria Alfredo Díaz de Cerio Martínez de Esproncedaren “Agua leyenda de Fitero” lanak jaso du, eta sari gisa Fiteroko Bainuetxerako hamabi eguneko egonaldia, bainuetxe horretako produktu sorta, eta garaikur bat jaso ditu. Bigarren saria Mercedes Viñuelaren “Sueños de agua” lanak jaso du, eta sari gisa Serongo Bainuetxerako hamar eguneko egonaldia, bainuetxe horretako produktu sorta, eta garaikur bat jaso ditu. Era berean, kontsolamenduzko bost sari eman dituzte. Sarituak honako hauek izan dira, hain zuzen: Gaspar Blanco Gangosoren “Y volver, volver, volver”; Mª Sagrario Ochoa Medinaren “Las aguas termales”; Jesús Ochoa Gilen “Al agua y los Baños de Fitero”; Juana Mogollo Rodríguezen “El agua, fuente de salud”; etay José Luis Abad Peñaren “El agua da la vida”. Bainuetxeko produktuen sorta bana jaso dute sari gisa, eta baita Fiteroko Bainuetxean tratamendu termal bat edo bi egiteko doako txartela ere. 
2.121 lagunek parte hartu dute aurtengo programan 


2.121 lagunek parte hartu dute aurtengo Adinekoentzako Bainuetxe Programan. Fitero, Arnedillo (Errioxa), eta Serongo (Aragoi) bainuetxeetan egin dute aurtengo programa. Nafarroatik gertuen dauden bainuetxeak aukeratzen dituzte; izan ere, parte-hartzaileak eta senitartekoak errazago irits daitezke, eta garraioko gastuak ere txikiagotu egiten dira. Joan den urtean bezalaxe, 100 plaza erreserbatu dituzte kasu berezietarako; hots, diru sarrerak direla-eta zerbitzu mota hori erabil ez dezaketen lagunentzat. 

Nafarroako Gobernuak 442.840 euro eman ditu 2007ko programarako, Migrazio eta Gizarte Zerbitzuen Institutuaren (IMSERSO) “Termalismo Social” izeneko programaren eta aurrezki kutxetako programen osagarri gisa. Hortaz, Nafarroako Gobernuak emandako diru laguntzen bidez plazen kostuaren %36 ordaindu ahal izan dute parte-hartzaileek, eta gainerakoa (%64) eurek ordaindu behar izan dute. 


“Adinekoentzako Bainuetxe Programa” 1993an egin zuten lehen aldiz; izan ere, urte hori Adinekoen Europako Urtea izan zen. Programaren helburuak honako hauek dira: tratamendu mediko-termal egokia eta banan-banakoa ahalbidetzea, parte-hartzaileek senitartekoak gertu izan ditzaten sustatzea (bainuetxeen gertutasun geografikoaren bidez), eta erabiltzaileek antolatutako aisialdi, entretenimendu eta kultura intereseko jardueretan parte har dezaten sustatzea. 


1993an 700 parte-hartzaile izan zituen programak, eta aurten, berriz, 2.121. Era berean, aurrekontuak ere gora egin du: 1993an 126.693 eurokoa izan zen, eta aurten, berriz, 442.840 eurokoa. Gainera, 1996az geroztik, Nafarroako Gobernuak  diru laguntza bereziak ematen ditu, egoera ekonomikoaren eta senitartekoen sostengurik ezaren eraginez diru laguntza arrunta duten plazen prezioa ordain ez dezaketenentzat. Laguntza berezi horien bidez tratamendua doakoa ere izan daiteke. 


Programaren onuradunak honako hauek dira: 65 urtetik gorako adinekoak, erretirodunak edo erabateko balioezintasun pentsioa jasotzen dutenak, kasu guztietan, eta alargun pentsioa edo beste edozein pentsio jasotzen duten 60 urtetik gorakoak, baita horien guztien ezkonlagunak (edo baliokideak) ere. 


Programan parte hartu ahal izateko baldintzak honako hauek dira: bainuetxeko bizikidetza arruntean eragin dezakeen buru nahaste larririk ez izatea, norberaren burua baliatzea, tratamendu termala behar izatea, eta eskatutako bainuetxeetan eta txandetan parte hartu ahal izateko beharrezkoa den puntu kopurua izatea (zehaztutako baremoen arabera). 


Erabiltzaileek ostatu hartzeko hotelak bainuetxe gunean egoten dira, eta logela bikoitzak izaten dituzte, mantenu osoan. Hotel horietara autobusez eramaten dituzte erabiltzaileak. Menuan ardoa eta botilako ura sartzen dira, eta menu berezia ere ematen diote, sendagilearen aginduz hala behar duenari. 


Bainuetxeek eskaintzen dituzten zerbitzuen artean hasierako mediku azterketa eta amaierako txostena (onuradunei ematen zaiena) daude. Gainera, tratamendu termalak banan-banakoak izaten dira (bainuetxe bakoitzak eskaintzen dituenak, alegia). 


Era berean, bainuetxeetako zerbitzu eta instalazio guztiak erabil ditzakete onuradunek, aisialdiko jarduerak egiteko (gimnasia, igeriketa edo jokoak). Era berean, jarduera programan ere parte har dezakete. 

